
1. ÜMUMİ MÜDDƏALAR 

1.1. Azərbaycan Respublikası Vəkillər Kollegiyasının Tədris Mərkəzi (bundan sonra Tədris 

Mərkəzi) vəkillərin peşə hazırlığı və ixtisaslarının artırılması üzrə tədris tədbirlərinin təşkili, hüquqi 

maarifləndirmənin aparılması, ixtisaslaşmanın və vəkil köməkçisi institutunun inkişaf etdirilməsi, o cümlədən 

bu Əsasnamə ilə qarşıya qoyulan digər istiqamətlərdə fəaliyyət göstərən Azərbaycan Respublikası Vəkillər 

Kollegiyasının struktur bölməsidir. 

1.2. Tədris Mərkəzi öz fəaliyyətini Azərbaycan Respublikasının Konstitusiyası, “Vəkillər və 

vəkillik fəaliyyəti haqqında” Azərbaycan Respublikasının Qanunu, Azərbaycan Respublikası Vəkillər 

Kollegiyasının fəaliyyətini tənzim edən normativ-hüquqi aktlar, Azərbaycan Respublikası Vəkillər 

Kollegiyasının orqanları tərəfindən qəbul edilmiş sənədlər və bu Əsasnamə əsasında həyata keçirir. 

1.3. Tədris Mərkəzinin yerləşdiyi ünvan: Bakı şəhəri, Nəsimi rayonu, Səməd Vurğun küçəsi, 32. 

 

2. TƏDRİS MƏRKƏZİNİN FƏALİYYƏT İSTİQAMƏTLƏRİ  

2.1. Tədris Mərkəzinin fəaliyyət istiqamətləri: 

- vəkillərin peşə hazırlığı və ixtisaslarının artırılması istiqamətində tədris tədbirlərinin təşkil edilməsi;  

- hüquqi maarifləndirmənin aparılması, peşə hazırlığı üzrə müxtəlif istiqamətlərdə vəsaitlərin (kitab, 

proqram, metodik vəsait və s.) hazırlanması;  

- “Azərbaycan Vəkili” jurnalının dərc edilməsi və davamlılığının təmin edilməsi; 

- ixtisaslaşmanın və vəkil köməkçisi institutunun inkişaf etdirilməsi üzrə tədbirlərin həyata keçirilməsi; 

- Azərbaycan Respublikası Vəkillər Kollegiyası Rəyasət Heyətinin qərarı ilə həvalə edilən digər 

fəaliyyətlərin həyata keçirilməsi. 

 

3. TƏDRİS MƏRKƏZİNİN HÜQUQ VƏ VƏZİFƏLƏRİ 

3.1. Tədris Mərkəzinin hüquqları: 

- vəkillərin peşə hazırlığı və ixtisaslarının artırılması üzrə tədris tədbirlərinin və müxtəlif istiqamətlərdə 

ardıcıl və zəruri təlimlərin təşkil edilməsi; 

- müxtəlif konfrans, seminar, dəyirmi masa və s. tədbirlərin keçirilməsi; 

- Tədris Mərkəzinin strukturunun qurulması və inkişaf etdirilməsi barədə təkliflərin verilməsi; 

- vəkillərin peşə hazırlığı və ixtisaslarının artırılması tədbirləri barədə yeni təkliflərlə çıxış edilməsi; 

- vəkillərin peşə hazırlığı və ixtisaslarının artırılması tədbirlərinin təşkili prosesində müvafiq 

qurumlarla əməkdaşlıq edilməsi, müxtəlif dövlətlərin vəkillik tədris qurumları ilə elmi-praktiki 

mübadilələrin təşkil edilməsi; 

- müxtəlif formalarda öz fəaliyyəti barədə məlumatların yayılması; 

- Azərbaycan Respublikası Vəkillər Kollegiyası Rəyasət Heyətinin müəyyən etdiyi qaydada digər 

hüquqlar. 

3.2. Tədris Mərkəzinin vəzifələri: 

- vəkillərin peşə hazırlığı və ixtisaslarının artırılması üzrə tədris tədbirlərinin təşkil edilməsi; 

- vəkillərin tədris fəaliyyət göstəriciləri üzrə statistik təhlilin aparılması və bu istiqamətdə informasiya 

sisteminin qurulmasına dəstək verilməsi;  

- vəkillərin peşə hazırlığı və ixtisaslarının artırılması məqsədilə təşkil edilən tədris tədbirlərinin 

mərkəzləşdirilmiş elektron sistem vasitəsilə idarə edilməsi və məlumat bazasının formalaşdırılması; 

- tədris cədvəllərini və mövzularını Azərbaycan Respublikasının müvafiq icra hakimiyyəti 

orqanının tədris-elm müəssisəsi ilə birlikdə müzakirə edərək Azərbaycan Respublikası Vəkillər 

Kollegiyasının Rəyasət Heyətinə təsdiq üçün təqdim edilməsi; 

- vəkillərin hər növbəti təqvim ili ərzində iştirak etməli olduğu peşə hazırlığı və ixtisaslarının 

artırılması tədbirlərinin minimal saat sayına və onların bölgüsünə dair təkliflərin Azərbaycan 

Respublikası Vəkillər Kollegiyasının Rəyasət Heyətinə təqdim edilməsi; 

- il ərzində tədris tədbirlərində iştirak edən hər bir vəkilə müvafiq sertifikatın verilməsi; 

- vəkillərin peşə hazırlığı və ixtisaslarının artırılması tədbirlərinin təşkili və nəticələri ilə bağlı 

Azərbaycan Respublikası Vəkillər Kollegiyasının Rəyasət Heyətinə yarımillik və illik hesabatların 

verilməsi; 

- hüquqi maarifləndirmə istiqamətində işlərin təşkili, vətəndaşlara, onların birliklərinə və hüquqi 

şəxslərə hüquqi məsləhətlərin verilməsi; 

https://goo.gl/maps/PFnkTVhWapKjnxMm9

- vəkillik sahəsində ixtisaslaşmış beynəlxalq təşkilatlarla vəkilliyin inkişafına yönəlmiş layihələrin 

həyata keçirilməsində iştirak edilməsi;  

- Azərbaycan Respublikası Vəkillər Kollegiyası ilə müxtəlif qurumlar arasında əməkdaşlıq 

əlaqələrinin qurulmasına və inkişaf etdirilməsinə, o cümlədən müvafiq layihələrin işlənilməsinə dəstək 

verilməsi; 

- “hüquqşünaslıq” ixtisası üzrə təhsil alan bakalavriatura və magistratura tədris pillələri tələbələri ilə 

müxtəlif layihələrin, könüllülük fəaliyyətinin və s. qurulması; 

- vəkillər arasında elmi-praktiki müsabiqə və digər intellektual yarışların keçirilməsi, yay və qış 

məktəblərinin təşkili; 

- Azərbaycan Respublikası Vəkillər Kollegiyası Rəyasət Heyətinin qərarı ilə digər vəzifələrin 

həyata keçirilməsi. 

 

4. TƏDRİS MƏRKƏZİNİN TƏŞKİLATİ STRUKTURU 

4.1. Tədris Mərkəzinin strukturu Azərbaycan Respublikası Vəkillər Kollegiyasının Rəyasət Heyəti 

tərəfindən təsdiq edilir. 

4.2. Tədris Mərkəzinə Azərbaycan Respublikası Vəkillər Kollegiyasının Rəyasət Heyətinin sədri 

tərəfindən təyin və azad edilən direktor rəhbərlik edir. 

4.3. Tədris Mərkəzinin heyəti Tədris Mərkəzinin direktorunun təqdimatı ilə Azərbaycan Respublikası 

Vəkillər Kollegiyasının Rəyasət Heyətinin sədri tərəfindən təyin və azad edilir.    

4.4. Tədris Mərkəzinin tərkibində məşvərətçi orqan kimi fəaliyyət göstərən Elmi-Məsləhət 

Konsorsiumu tanınmış hüquqşünas alimlər və nüfuzlu, təcrübəli vəkillərdən ibarətdir.  

4.5. Elmi-Məsləhət Konsorsiumunun üzvləri Tədris Mərkəzinin direktorunun təqdimatı ilə Azərbaycan 

Respublikası Vəkillər Kollegiyasının Rəyasət Heyəti tərəfindən təyin və azad edilirlər.   

4.6. Azərbaycan Respublikası Vəkillər Kollegiyası Rəyasət Heyətinin qərarı ilə Tədris Mərkəzinin 

regionlarda bölmələri təsis edilə bilər. 

 

5. TƏDRİS MƏRKƏZİNİN BEYNƏLXALQ ƏLAQƏLƏRİ 

5.1. Tədris Mərkəzi Azərbaycan Respublikası Vəkillər Kollegiyasının Rəyasət Heyətinin razılığı ilə 

beynəlxalq ictimai birliklərdə təmsil oluna və müvafiq beynəlxalq əlaqələr yarada bilər. 

 

6. TƏDRİS MƏRKƏZİNİN FƏALİYYƏTİNƏ XİTAM VERİLMƏSİ 

6.1. Tədris Mərkəzinin fəaliyyətinə xitam verilməsi mövcud qanunvericilikdə nəzərdə tutulmuş 

qaydada Azərbaycan Respublikası Vəkillər Kollegiyasının Rəyasət Heyəti tərəfindən həyata keçirilir. 

 

7. DİGƏR MƏSƏLƏLƏR 
7.1. Bu Əsasnamədə nəzərdə tutulmayan məsələlər qanunvericiliklə, Azərbaycan Respublikası 

Vəkillər Kollegiyasının fəaliyyətini tənzimləyən normativ-hüquqi aktlar və Azərbaycan Respublikası 

Vəkillər Kollegiyasının orqanları tərəfindən qəbul edilmiş sənədlərlə tənzimlənir.  

 


